
I. Titayari mɨrayeˀaxé 

Temayenenierenikɨ tekateniutíkwaˀani, temɨteˀuximayákakɨ tuukarikɨ, temɨkatekukuuyeni metá 
tɨɨrí temɨwaparewíekakɨ tinakemekɨ memɨweerénikɨ.

Xɨka titɨtɨnime petiukaˀikwaita méxɨkatɨni petiutikwaní, hakwitsiya katinakuwiyamɨkɨ, harekúxi 
mekanayehikúni rahuriepa kwinuritá.

Kwiniya tɨniríyatsie makuwietɨka karikɨ niyuritɨni. Xɨka kwitɨ kayutaˀaita kanemɨmɨkɨ pai tɨ, matsi 
ri tɨɨrí, tsɨ mɨɨkɨ matsi xeimieme mekatenikwiniwaweni waɨkawa mekapɨteˀukanenewie.

ˀIikɨ kwiniya ˀetsimetepepetɨ meteˀuˀuuwátɨ mekaniwiwieka microbiotsiixi, parásitotsiixi 
metetewatɨ (ta tsɨ ri  harekúxi, amibas). ˀIkwaitsíe mekaniuwɨwɨreni ˀipaɨ tiˀánenekaku:

• Harawerita xɨka ha tɨnímekɨ tiukahatuiyarieni.

• Xɨka ˀikwáite tumuanaritsaata tiyepiiká metá xaipɨt́si, hatsiíxi ya tɨni naikátsi watsaata. 
Xɨka yeheekɨá ˀutikwitáni, méxɨkatɨni tewamaáxi taakwá mekwitatɨweni, tsɨ naitsarie 
kaniuˀeekáni ˀikwai katiniwiríeka.

• Waakanari, wakáitsiixi, tuixúri memuyenarɨmike xɨka kaˀuyeˀitiwani.

• Xɨka ˀaixɨ katikuˀitiwani mɨtikwaiwa mɨtiuyepiinetsie.

• Xɨka kaˀukamaimáme tiukawewíeni ya tɨni tiukwaní. Tamamátetsie, taxɨtéteta 
tɨniriya kaniweeriweni, muuwa microbiotsiixi méxɨkatɨni parásitotsiixi waxɨnáitsi 
mekaniyutiˀawiwietáni. Xɨka pekaˀukamaimáni ˀikwaitsíe mekanikuwéerikeni matsi ri 
xɨka ranukakwaní mɨɨkɨ ˀɨárime tekaniwarakwaˀani.

• Xɨka peˀutakuukú tsiere peˀutaˀɨtsewá ˀikwai hepa peheunierétɨ. 

ˀEékɨ ke petikumamate ke tiuyurieme microbiotsiixi metá parásitostsiixi pɨwarutayuniyá 
ˀikwaitsie memɨxuawe.

Hiikɨ ta tekanitixatakuni ke paɨ mɨtihauxinarɨwa mɨtikwaiwa waɨkawa mɨtixuawe.

II. Ha haríwaame ke paɨ mɨtiˀɨwiyarɨwa

Ha ˀaixɨ kanimayáka temayenenierenikɨ. Xeikɨá ri tekanixaatsimaka, tekanikwiemáka, 
tekanitɨniriyáni. Hatsíe mekananuˀuuwáni microbiotsiixi hakwitsi kwiniyari memɨwiwíe.

Memɨteˀanuˀuuwa temɨwatayuniyákɨ, ha kaniˀeetsarɨẃani  haríwaame ya tɨni tixaɨtɨ xɨka 
tinɨitɨamɨkɨni rakakamé tsiere xɨka kɨmana ˀitsaari petiwewímɨkɨni.

Ha kaniˀeetsarɨẃani xaari hauxínimeta, xɨka ri watikwakéni kanihayewamɨkɨ tamámata 
minutuyari ˀakuxi.

Ha xɨka pekaheuˀeetsámɨkɨni, cloro kaninɨitɨaríwani farmacia meutuiya méxɨkatɨni 
mɨtíwatuiyatsie, haxikitɨ kanixuaweni tsiere pastilla hepaɨ ˀanenetɨ.

Xɨka mɨhaxiki peyuriemɨkɨ, heiwamíe ya tɨni haikakɨa kaneitsuniyamɨkɨ xeilitroyaritsíe. 

Ya cloro pastilla hepaɨ mɨˀánene pepɨtiuyuri, xeime tsunariekame kaneuhɨamɨkɨ xeilitroyaritá.

Tsepá ke ˀanéme pemikanɨitɨa xeihorayari ˀanuyeyayu ke kaniharíwani.

Xɨka ri ha ˀaixɨ peˀuyuriéni ˀaixɨ ranukuˀánenemetsie kanikahanɨixɨamɨkɨ metá 
ranukanatɨkaimetsie. Mɨpaɨ tumuánari kapeuwiwieni metá xaipɨt́si tixaɨtɨméxi 
mekapɨteheukahaxɨani.

Ke paɨ tawarí ha meteˀuˀuayémaxime ˀakie mɨtiuyehane.

III. ˀIkwáite memɨtéxuawe waheetsíe mɨrayeneika ke mɨtiˀɨwiyarɨwa

A) Retsi

Hawai mɨpaɨ pekaremaríwe kename xewítɨ retakwinixɨ retsi yuime hanuˀieka.

Retsi mɨyui microbiotsiixi mekananuˀuuwáni hɨiyá, kwaxiya, muˀukwiniya, ˀuméte kwiniya, 
táwikwiniya ya tɨni wárikwiniya memɨwiwíe.

Retsitsíe memanuˀuuwa microbiotsiixi memɨkwiníkɨ ˀipaɨ katiniˀanéni: takwanáyu ri, 
ˀenuyename taiˀauríe kanitiyemɨkɨ 15 méxɨkatɨni 20 minutuyari mɨkakuxeerikenikɨ. 

Mɨpaɨ paɨmetɨ ˀanutiyayu kanitiˀuutámɨkɨ ˀétɨta, wákikɨa ˀaixɨ reukunakame. Xeimieme 
kaniyexɨmɨkɨ, xɨka mɨixa ˀanutiyaní ˀaxa kaniyɨweni.

Ya ri matsi tihaɨtɨriyaame pɨrexeiya, muuwa kaneitakemɨkɨ ˀaixɨ reukunakame. Muuwa ˀayewetɨ 
retsi huutatuukari, haikatuukari xeikɨá kanihuiweni ˀaixɨ ˀanétɨ.

Xɨka retsi mɨtumuani pewewimɨkɨni ha ˀeetsáriekamekɨ katiniˀanéni hakwitsi 
mɨkarakuwiyakɨ, tɨɨrí matsi yeme.

Xɨka pekarakumaiká, tixaxataame keneutaˀiwawiya. 

B) Tawaari

Tawaari kararayari mirí kaniweetɨkaní, mɨɨkɨ kananuyeneweni naime taɨtana mayetaxaɨyetsie. 

ˀAyumieme kanihauxinarɨwani ˀitítsiketɨ ˀɨxákɨ ya tɨni tsikemékɨ pemikaˀitsaaritatsie. 

Heiwa tawaari yuyuime petikwaˀa

Microbiotsiixi kararátsie mekananuyeneikani, ˀayumieme xɨka yuyuime ˀutikwaní, heiwa 
kanetihakwitamɨkɨ, kanetihayámɨkɨ, katinanukukwinimɨkɨ. ˀAyumieme, kwakwaxitɨ xeikɨ́a 
kanikwaiwani.

Xɨka tawaari ˀukúriˀɨatɨkani, ˀayexuxuureni ya tɨni xɨka taaríni kapɨkwaiwa. Tietɨ ˀaxa 
mɨniˀánene kanetahuriepakwinimɨkɨ, katinetakwinimɨkɨ.

C) Wakaxi waiyari metá ketsɨ́

Wakaxi waiyari, tuixu, waakana ya tɨni ketsɨ ́waiyari ˀaixɨ katinihauxinarɨwani hakɨ 
microbiostsiixi metá parásitotsiixi memɨkahaunikɨ. Tsiere. Yunaitɨ memɨkakwiníkɨ, naime 
kaniutakwaxiyamɨkɨ xɨka ˀikwaimɨkɨni.

Xɨka tihaɨtɨriyaame pekahexeiyani, mɨixa pepɨkaˀititeikani kwitɨwa keneutakwaˀí xeimieme 
kanipɨniweni.

Tuixu waiyari tepɨtsiekame “tomatillo“ (cisticercos) petixexeiyá ya tɨni mɨpaɨ petimaariwa.

Yumarima tuixu waiyari xɨka kwaimɨkɨni kanitepɨtsiewéni (Harekúxi waxɨnáitsi/huevos de 
solitaria).

Harekúxi watawaari kananuyexɨrɨweni kwitatsíe nɨtɨ.́ ˀIikɨ xɨnáitsi mekapɨheekɨá. Xɨka 
warakwaní (yumamatsíe heuwetɨkaitɨ ya tɨni ˀikwaitsie) kwiniya katinakuwiyamɨkɨ 
cisticercosis titewatɨ, kanimuˀukwiníyaka, ˀuˀamɨẃetɨ kanayeimɨkɨ matsi tsietɨ kanemɨmɨkɨ pai 
tɨ.

Xɨka tuixu waiyari tepɨtsiekame/ “tomatillo“ o cisticercos ˀutikwaní, ˀaixɨ katikwaxiyáriekame, 
rahuriepa rakwinuritsíe harekú kaninuiwaweni solitaria titewatɨ. ˀIikɨ harekú/solitaria parásito 
kanihɨkɨtɨni temɨteˀanukakwaˀa nai mɨtiyexɨxime, keewa tsɨ ri tahetsíe pɨtikunanake ˀikwai.

Xewítɨ tsiere parásito tuixu waiyaritsie kaniyuˀiyamáka triquina titewatɨ hakwitsi 
kaniwiwiwéni méxɨkatɨni katiniyuhayáritsitɨwani. Ya ri matsi pɨrawaɨkama kanetáhɨiyamɨkɨ naitɨ 
kaniutaˀuimɨrímɨkɨ pai tɨ.

Yumarima, yumarima, yumarima.

Xɨka tuixu waiyari yuime metá tepɨtsíekame ˀutakwaní

wai tepɨtsíekame/ “tomatillo” o cisticercos

Tuixu tewi kwitaya xɨkaˀutikwaní maana tepɨt́si kaniwayeˀinɨweni tawarí / xɨnáitsi / tepɨt́si: 
Huevecillos

Xɨnáitsi xɨka warakwaní (titɨtɨnime rakwame) ˀayetepɨtsíetɨ kanayeimɨkɨ / cisticercos.

Harekú / Kwinɨt́si / Solitaria

Kwitatsíe xɨka harekúxi watawari ˀanuteni / material fecal con huevecillos

Tuixu waiyari mɨkatatikwinitɨakakɨ ˀaixɨ katinikwaxiyárɨwani, kaniˀeetsarɨẃani, 
kaniwiiyamáriwani ya tɨni kanitawáarɨkamɨkɨ kaheukuyuyuikame.

IV. Mɨrakakátɨka, mɨtitsitsiɨrawi, mɨtitsetseˀi metá muume hepaɨ 
mɨtiˀánene ke mɨtihauxinarɨwa.

a) Mɨtitsitsiɨrawi yɨɨrari xawari lechuga, espinaca, acelga, col ya tɨni berro tiyuyuitɨ 
mɨtiyukwainɨá kanihauxinarɨwani ha waɨkáwamekɨ xawari xexúime titɨmínatɨ 
yumamátekɨ. 

Yunaitɨ parásitotsiixi kwiniya memɨwiwíe amibiasis titewakáme memɨkakwiníkɨ tsiere 
kaniˀuayémariwani clorokɨ (mɨhaxikikɨ ya tɨni pastillakɨ) muuwa kanikahatsimɨkɨ 30 
minutos katineiteeríyamɨkɨ.

b) Mɨrakakátɨka ˀetsi mɨxawari tsutsui kanihauxinarɨwani ha waɨkámekɨ yumaarima 
ˀititɨmínatɨ yumamátekɨ.

c) Mɨrakakátɨka metá mɨtitsitsiɨrawi xawari kwinie mɨtitsetseˀi ta tsɨ ri papa, kamawi 
kanihauxinarɨwani ha katɨnímekɨ metá ˀɨxákɨ méxɨkatɨni tsikemékɨ ˀitiherɨkatɨ.

d) Mɨtitsetseˀi muume hepaɨ mɨtiˀánene kwitá kaniwetɨkani, kɨmútsi mekatenanuˀuuwáni 
metá teteéxi ranutei, ˀayumieme ˀaixɨ katiniteɨxiwani mikaˀeetsátsie.

Mɨtiyɨyɨɨra xɨka petiˀeetsámɨkɨni ha yakɨ paɨmetɨ kaniuyɨneni, ranuyenakametsie metá 
ˀanɨari ˀiˀɨɨríyatɨ mɨtiwaɨriya reuyanikɨ metá ˀutipeenékɨ, heuyaníkɨ, rahaˀɨarekɨ. Mɨɨkɨ 
hayarikɨ tixaɨtɨ sopa xɨka tiukawewíeni kaniyɨwéni.

V. Putitsie mɨtiyemane ke mɨtiˀɨwiyarɨwa 

Puti ˀikwai mɨrayepine pekaˀenutiyepiwetɨ paitɨ ˀaixɨ katinihauxinamɨkɨ mexi. Tsɨ mewaˀuutɨḱai 
heiwatɨ hatsiíxi metá naikátsi tsaatana memɨnexuawékai, tietɨ wakwitá, waxixi mɨnewetɨka 
metá tumuánari pemenutiyepíenitsie maana heukáwiwienikɨ. Heiwa kwiniya tɨɨrɨkaɨyeme 
kaniwiwiwéni, kanemɨmɨkɨ paitɨ.

Naikátsi waxixi kwiniya mɨiyakame kaniwiwiwéni Leptospirosis titewakáme.

Xɨka ri puti pehanutiyepíeni nai katinayexɨmɨkɨ, ya pɨtiyuhayewaxɨ ˀaixɨ tiname kanitiˀuutámɨkˀɨ. 

Xɨka tiyuhayewa putiyaritsie pepɨkatikuhayéikawani. Tepɨá kaneuyeikani, mɨɨkɨ kanikwiniyaka. 

ˀEékɨ pekaramaté ya tɨni mɨpaɨ pekatimaaríwe kename xewítɨ retakwinixɨ putitsie mɨtiyemane 
pɨnime retikwaka.

Putite ˀitúpirieya xɨka putsaɨyeni ya tɨni pemenutiyepienitsie xɨka ˀaxa ˀukɨˀɨare kapɨtikwaiwa. 

ˀItúpiri mɨya mɨˀánene heiwaka microbiostsiixi kaniwarexeiyakamɨkɨ kwiniya 
memɨwiwiwáwe botulismo titewakame. ˀIikɨ kwiniya kanihayariyaka, kanimuˀukwiniyaka, 
kanihuriepakwíniyaka heiwa matsi kanimɨiyáka.

VI. Mɨtikwaiwa ke paɨ mɨtiˀuutsiwa 

• ˀIkwai ˀaixɨ katiniˀuutsiwani metá ˀaixɨ renatɨkaitɨ ˀeeká kaheukáhakeku, memɨteˀuˀuuwa 
naikátsi maana meteheukáhaxɨanikɨ.

• Hatsua kwiepa pepɨkatiˀuutáni, mexatsie katinapinemɨkɨ ya tɨni ˀutáparitsie. 
Memɨteˀukɨníwawe tsɨikɨŕi, mitsúri, naikátsi tsaatána pepɨkawapitɨaka. 

• Xɨka ri tiutikwayu, kwitɨwa pekatitikwaimɨkɨ, katiniutiˀuutámɨkɨ ˀetɨta metá wakikɨa. ˀAixɨ 
kaniuyɨneni xɨka ranukanani ˀixurikikɨ ˀitúpirikɨ katitɨtɨnimekɨ, ya ri matsi, tihaɨtɨriyameta 
pɨreutapi tixeeríxɨayu, tsiere ranukanatɨkaime.

• Pemɨtixɨɨriyátsie tawarí pekanitakwaníyamɨkɨ, tietɨ tɨ mɨtiˀuutɨḱaitsie microbiostsiixi 
hetsiena memɨneukɨ.

Xɨka ˀaixɨ pekareitimaitɨyaní ya tɨni tawarí petimaimɨkɨni xeíme rakumaikame 
keneutaˀiwawiya kamaniparewíemɨkɨ.

ˀIkwai ˀaixɨ katiniˀɨwiyarɨwani ˀaniwéma yunaitɨ memɨkatetikwikwinenikɨ. ˀAyumieme:

Titɨtɨnime mepɨkatekwaká, retsi méxɨkatɨni ha kaˀeetsariekame mepɨkaˀieka. Kweri matsi 
katiniˀanéni tɨɨrí wahepaɨtsita xeimieme mekatenikwiniwaweni. Nunuutsi tikuuyetɨ ˀaixɨ 
kapɨtiweeré metá kapɨtatseɨyé tinakemekɨ. 


